
1 
 

       Nuuk, 27. april 2015 

          Anthon Frederiksen 

                  UPA2015/43 

Inatsisartut aamma Inatsisartut allaffeqarfiani aningaasartuutit tamanit 

takuneqarsinnaanngornissaat kiisalu kialluunniit paasiniaasinnaanngorissaa anguniarlugu 

Inatsisartut Suleriaasiata allanngortinnissaanut Inatsisartut Siulittaasoqarfia 

saqqummiusseqqullgu peqquneqarnissaannik  Inatsisartut aalajangiiffigisassaattut 

siunnersuut.  

(Inatsisartunut Ilaasortaq Randi Vestergaard Evaldsen, Demokraatit)   

 

Siullermeerneqarnera 

Inatsisartunut ilaasortap Randi Vestergaard Evaldsen, Demokraatineersup siunnersuutaa Partii 

Naleqqamiit imannak oqaaseqarfigissuarput. 

Siullermik siunnersuummut qujanaq Randi Vestergaard Evaldsen. 

Inatsisartut aamma Inatsisartut Allattoqarfiani aningaasartuutit tamanit takuneqarsinnaanngornissaat 

kiisalu kialluunniit paasiniaasinnaanngornissaa anguniarlugu Inatsisartut Suleriaasiata 

allanngortinnissaanut Inatsisartut Siulittaasoqarfia saqqummiusseqqullugu peqquneqarnissaannik  

Inatsisartut aalajangiiffigisassaattut siunnersuut.  

Partii Naleqqamiit isumaqarpugut pisortat aningaasaataannik atuineq kikkunnilluunniit 

takuneqarsinnaasariaqartoq aamma kikkut tamarmik pisinnaatitaaffigisariaqaraat paasissallugu 

aningaasat qanoq, sumut sunullu atorneqarnersut. 

Partii Naleqqamiit soqutigilluinnarparput ammasumik ingerlatsinissaq, taamaammat Inatsisartut 

Allattoqarfiani aamma Inatsisartuni assigiinngitsutigut ingerlatsineq aningaasaqarnerlu pillugit 

Inatsisartut Suleriaasiata allanngortinneqarneratigut kikkulluunniit tamarmik paasissutissanik 

aallersinnaanerat taperserparput. 

Kisianni aamma suut tamarmik illua-tungeqartarmata, minnerunngitsumillu allaffissornikkut 

sipaarniarnermik tamatta piumasaqartilluta aamma eqqaamasariaqarparput sapinngisamik 

allaffissornikkut kinguarsaataavallaanngitsumik akitsorsaataavallaanngitsumillu 

aaqqiissuteqarsinnaaneq aamma ilanngullugu eqqaamasariaqaripput.  

Imaanngitsoq paasissutissanik isertuussiniartoqassammat, kisianni pisuni assigiinngitsuni 

nalilersuilluarnissamut periarfissat aamma eqqarsaatigineqartariaqartut Partii Naleqqamiit 

isumaqarpugut. 

Tassami siusinnerusukkut, tassa ukiualuit arlallit matuma siorna eqqaamavarput Inatsisartut 

Allattoqarfiat Europami nunat ilaanniit arlaleriarluni piumaffigineqarnikuusoq paasissutissat 

ukiunut arlalinnut utimut pissarsiariumallugit. 

Eqqaamavarput taama piumasaqarneq soorunami sulisunut aningaasartuutillu qaffannerannik 

kinguneqarsimasoq. 

Isumaqarpugut taamaattoqartillugu nalilersugassat imaannaanngitsut eqqarsaatigilluartariaqartut.   

Partii Naleqqamiit siunnersuut paasilluarlugu taperserparput.  

Taama Partii Naleqqamiit oqaaseqarluta suliap aappassaaneerneqannginnerani Inatsisartut 

Suleriaasiat pillugu ataatsimiititaliami suliarineqassasoq inassutigaarput. 


